
Da biblioteca aos proxectos de centro
Desde a biblioteca facemos tarefas de coordinación e apoio proxecto de Centro, integrado co proxecto interdisciplinar de 1º de ESO:

O proxecto de 1º de ESO é unha materia obrigatoria á que todos os grupos dedican unha hora semanal cos seus titores/as. O proxecto é o mesmo para todos os grupos, pero traballado desde as distintas materias. A biblioteca presta apoio documental localizando e adquirindo os fondos necesarios. Tamén xestiona charlas informativas e préstamo de exposicións, organiza saídas culturais e proporciona formación no uso das novas tecnoloxías.
Os grupos traballan na biblioteca, tendo hora reservada para a elaboración do seu proxecto.

Despois de varios anos de boas experiencias co proxecto de 1º, aprobamos incluír no Proxecto Lector de Centro a realización dun Proxecto Interdisciplinar de Centro, mantendo tamén, a parte,  o de primeiro de ESO. O responsable da biblioteca foi o encargado de coordinalo, seguindo un proceso similar ao anterior. Trátase dun proxecto de participación voluntaria, no que todos traballamos o mesmo tema, cada un desde o enfoque da súa materia e tratando de conectalo co currículo. O primeiro tema para o proxecto de centro foi O Antigo Exipto. Participaron ao completo os profesores dos departamentos de matemáticas e inglés e profesores de latín, música, economía, plástica, lingua galega, lingua castelá, educación física, grego e historia. Realizáronse presentacións e murais. Cos materiais, que se expoñen durante o mes de maio, realízase a Olimpíada do Saber a través da aula virtual. 

Despois dun curso de proba, no que os dous proxectos se realizaron de xeito independente, para o curso 2011-2012 aprobouse a fusión dos dous proxectos, e dicir, traballamos todos no mesmo tema, so que se adaptan os contidos dependendo dos ciclos. Participaron nun proxecto sobre os Xogos Olímpicos todos os grupos de 1º e 2º e varios grupos de 3º, 4º e 1º de bacharelato, estando implicados ao completo os departamentos de matemáticas, plástica, grego, inglés, economía e educación física, ademais de profesorado de galego, castelán, xeografía e historia e o profesorado do ámbito científico de diversificación.

Neste curso 2012-2013 estamos a traballar nun proxecto sobre a nosa cidade e sumouse o departamento de francés.

O noso obxectivo céntrase no proceso, que se leva a cabo principalmente na biblioteca, e consiste na busca, selección, reelaboración e comunicación de información sobre o tema proposto, sempre desde o punto de vista da materia que corresponda. 


Realizar o proxecto require sesións de formación de usuarios para alumnado e profesorado na biblioteca, non só para saber localizar os fondos, senón tamén para dar pautas para realizar buscas en internet, explicación de aplicacións informáticas, manexo da aula virtual, confección de blogs, aos que subimos os materiais elaborados, e tratamento ético da información. 

